
Corticosteroidau a anadlir ar gyfer trin asthma cronig mewn oedolion ac mewn plant 12 oed a hŷn


Mae'r daflen hon yn ymwneud â defnyddio corticosteroidau a anadlir  i drin oedolion a phlant 12 oed a hŷn sydd ag asthma cronig yn y GIG yng Nghymru a Lloegr. Mae’n egluro’r canllawiau (cyngor) gan NICE (y Sefydliad Cenedlaethol dros Iechyd a Rhagoriaeth Glinigol). Cafodd ei hysgrifennu ar gyfer pobl sydd ag asthma cronig ond gallai hefyd fod yn ddefnyddiol i’w teuluoedd neu ofalwyr neu unrhyw un sydd â diddordeb yn y cyflwr.

Nid yw’n disgrifio asthma cronig na’r triniaethau’n fanwl – dylai aelod o’ch tîm gofal iechyd drafod y rhain gyda chi. Ceir rhai ffynonellau o wybodaeth a chymorth pellach ar dudalen 3.



	Beth mae NICE wedi'i ddweud?

Os yw corticosteroidau a anadlir yn addas ar gyfer oedolion a phlant 12 oed a hŷn sydd ag asthma cronig, dylid defnyddio'r cynnyrch rhataf sy'n addas ar gyfer yr unigolyn.

Os oes angen corticosteroid a anadlir a gweithydd beta-2 sy'n weithredol am gyfnod hir, yna gellir defnyddio dyfais gyfun sy'n cynnwys y ddwy feddyginiaeth. Dylid seilio'r penderfyniad i ddefnyddio dyfais gyfun ar yr unigolyn a'i asthma. Os dewisir dyfais gyfun, dylid defnyddio'r ddyfais rataf sy'n addas ar gyfer yr unigolyn.


Asthma cronig

Mae asthma yn gyflwr cyffredin sy'n achosi i'r llwybrau anadlu gulhau. Mae pobl ag asthma'n cael anhawster wrth anadlu, gwichian, peswch a theimlo tyndra yn y frest. Mae'r symptomau hyn yn gwaethygu pan gânt ‘bwl o asthma’. Gellir achosi symptomau asthma gan nifer o ffactorau, yn cynnwys haint, alergedd, mwg neu ymarfer corff. Bydd pobl sydd ag asthma cronig yn cael symptomau asthma dros gyfnod hir. 

Corticosteroidau a anadlir 

Mae corticosteroidau yn grŵp o feddyginiaethau a ddefnyddir i drin asthma cronig. Pan gânt eu hanadlu, maent yn mynd yn syth i'r ysgyfaint ac yn helpu i leihau'r llid a'r chwyddo yn y llwybrau anadlu. Mae hyn yn helpu'r person i anadlu’n fwy normal eto. Defnyddir corticosteroidau a anadlir i atal pyliau o asthma felly dylid eu cymryd yn rheolaidd.

	Beth mae hyn yn ei olygu i mi?

Pan fydd NICE yn argymell triniaeth, rhaid i’r GIG sicrhau ei bod ar gael i’r bobl hynny y gallai eu helpu, fel arfer o fewn 3 mis i gyhoeddi’r canllawiau. Os oes gennych asthma cronig a bod eich meddyg yn credu mai corticosteroidau a anadlir yw’r driniaeth gywir, dylai eich meddyg ddilyn y canllawiau yn y daflen hon. Gweler www.nice.org.uk/aboutguidance os credwch eich bod yn gymwys i gael y driniaeth ond nad yw ar gael.


Rhagor o wybodaeth 

Gall y sefydliadau isod roi rhagor o wybodaeth a chymorth i bobl sydd ag asthma cronig. Nodwch nad yw NICE yn gyfrifol am ansawdd na chywirdeb unrhyw wybodaeth neu gyngor a roddir gan y sefydliadau hyn. 

· Action Against Allergy, 020 8892 2711
www.actionagainstallergy.co.uk 

· Allergy UK, 01322 619 898
www.allergyuk.org 

· Asthma UK, 08457 01 02 03
www.asthma.org.uk 

· Sefydliad Prydeinig yr Ysgyfaint, 08458 50 50 20
www.lunguk.org 

Gall Galw Iechyd Cymru ar-lein (www.nhsdirect.wales.nhs.uk) fod yn fan cychwyn da i gael gwybod mwy. Efallai y gall eich Gwasanaeth Cyngor a Chysylltiadau Cleifion (PALS) lleol roi cyngor a chymorth pellach i chi. 

	NICE

Mae NICE yn llunio canllawiau (cyngor) i’r GIG ynglŷn ag atal, canfod a thrin gwahanol gyflyrau meddygol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried yr holl ymchwil ar yr afiechyd neu'r driniaeth, yn siarad â phobl yr effeithir arnynt ac yn ystyried y costau cysylltiedig. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut mae’n gwneud penderfyniadau, ewch i www.nice.org.uk/aboutguidance
Mae’r daflen hon a fersiynau eraill o’r canllawiau hyn a anelir at weithwyr gofal iechyd proffesiynol ar gael yn www.nice.org.uk/TA138
Gallwch archebu copïau wedi'u hargraffu o'r daflen hon o gyhoeddiadau NICE (ffoniwch 0845 003 7783 neu anfonwch neges e-bost i publications@nice.org.uk a dyfynnwch y cyfeirnod N1522).

Rydym yn annog y GIG a sefydliadau'r sector gwirfoddol i ddefnyddio testun o'r daflen hon yn eu gwybodaeth eu hunain am asthma cronig.

Mae ‘canllawiau arfarnu technoleg’ NICE yn rhoi cyngor ar sut a phryd y dylid defnyddio cyffuriau a thriniaethau eraill yn y GIG.

Deall canllawiau NICE


Gwybodaeth i bobl sy’n defnyddio gwasanaethau’r GIG





Efallai nad hon yw'r unig driniaeth bosibl ar gyfer asthma cronig. Dylai eich tîm gofal iechyd siarad â chi ynghylch p'un a yw corticosteroidau a anadlir yn addas i chi a pha opsiynau triniaeth eraill sydd ar gael.

